
Fullaccount is adoptant van de “Funs” 
de priés veur de zenger(s) van ‘t winnende 
leedje op Opus Jocus Leedjesaovend.

‘De beste zengers’
Ik kiék neet dök tillevisie. Aevel de letsten tiéd heb ik waal ei favoriet-program: 
‘De beste zengers’. Ônder leiding van Jan Smit zinge zengers en zangeresse 
mekaars leedjes. Idder op zien eige wiés. Iddere oétzending is ein ode aan de 
meziék in zien algemeinheid en de meziék oét ’t rippertoir van d’n arties dae 
in die aaflevering in ’t middelpunt steit, in ‘t biezônder. Ik kin dao mit bedraag 
nao kiéke en luustere. Smeis is de zaoterdaagaovend hiël simpel: ein bekske 
aolieneutjes en ein toet beer veur de neus, en genete van gooje meziék.

Vanaovend is Opus Jocus Leedjesaovend en det is auk zô’nne aovend. 
Einen aovend um te geneete. Dit meziékspektakel haet vuuël geliékenisse 
mit ‘De beste zengers’. Vanaovend steit namelik auk ’t neusje van de zalm van 
ôs zengers en zangeresse op Jocusbuun. Aevel zinge zeej neet ’t rippertoir 
van andere maar eur eige leedje. Ein andere geliékenis is det dezen aovend 
auk ein ode bringk aan de meziék. Neet allein aan de meziék dae oëits 
waas, maar zeker auk aan de meziék van noow en dae oëits zal kômme. 
Vastelaovesmeziék: traditioneel en hip, welskes, marse, ‘beat’ of hiphop, in 
idder geval springlaevend. Want in Venlo is de vastelaovesmeziék neet inkel 
iets van dit moment. ’t Haet ein riékee geschiedenis en haopelik auk ein 
vuuëlbelaovende toekôms. 

Dit jaor is ’t alweer 90 jaor geleeje det Jocus ziene iërste leedjesaovend 
organiseerde. Vastelaovesmeziék zit in ’t blood van iddere Venlonaer en is neet 
weg te dinke in ôs Theater van Klatergold en Parelwien. Want ôzze eige Jocus 
vastelaovesmeziék is ein van de krachtigste kinmerke en kwaliteite van ôzze 
Venlose vastelaovend, ôneuvertroffe en uniek in zien saort.

Ik wins alle zengers, zangeresse, teksschrievers en komponiste hiël vuuël 
sukses en plezeer. Vanaovend is ôgge aovend. Geej gôt weer ein wiechtig 
haufstök toevooge aan de meziékgeschiedenis van Jocus… en weej meuge 
daobeej zien en van geneete. Dank ôg allemaol.

Vivat Vastelaovend!

Roel Versleijen
Veurzitter / Vors Joeccius XI
Venloosch Vastelaoves Gezelschap Jocus

Met d’n ‘Ad Pollux trofee’ blief de femilie Pollux stimulere wao Ad ein laeve langk veur 
stônd: kwante, gooje leedjes as bleujenden baom ônder de Venlose vastelaovend.
Laot gaon dae waage!

 

Femilie Pollux  haet d’n “Ad Pollux trofee” geadopteerd, dae jäörliks wuurt oétgereik 
aan de komponis(te) en teksdichter(s) van ‘t winnende leedje. De trofee is gemak 
door de Venlose kunstenaer Hay Mansvelder.

De “Funs” is ôntworpe en gemak 
door Nellissen Juwelen.

Opus Jocus Partners: 01	 Wie herkin ik dich?
Zang: 	 Giovanni Brueren
Wäörd: 	 Alwin Grijseels, Joop Aerdts
Meziék: 	Emiel Ketellapper, Koos Franssen

‘t Löp noëits as verwach, det bliek auk deze nach. 
Ik klets mit dich noow al oore.
Spontaan en zoë charmant, geliék eine sterke band.				  
Waat kinne weej aldehaore.				  
Maar oét ‘t niks staon ik heej gans allein, 
dich bis gevlaoge, weg van ’t plein.

Refrein
Wie herkin ik dich? Wie vind ik dich weer truuk.
Wie herkin ik dich? Zônder dae bônte schmienk en pruuk.
Steurse mich vannach, die foto wao ik op wach?
Van dien snuutje ônder al die camouflage.
Wie herkin ik dich, zegk mich wie herkin ik dich?
Want ik bin bang det ik morge anders staon te praote,
mit ’t verkiërde gezich.

De maondaag vluug veurbeej, op zeuk in ’t kefeej.
Ik bliéf maar aan dich dinke. 
Beej de bar veuraan, weer zo’n zelfde zwaan. 
Die mit ein lach steit te winke.
Maar neet de auge, neet dezelfde glans,
smaek ik d’n Hiër veur ein nieje kans.

Brök
Beej ‘t valle van de letste nach, zaet ein stum taege mich,
bis dich dae van d’n iërsten aovend, want ik zeuk al daag nao dich.

Refrein
Wie herkin ik dich? Wie vind ik dich weer truuk.
Wie herkin ik dich? Zônder dae bônte schmienk en pruuk.
Steurse mich vannach, die foto wao ik op wach?
Van dien snuutje ônder al die camouflage.
Wie herkin ik dich? Wie vind ik dich weer truuk.
Wie herkin ik dich? Zônder dae bônte schmienk en pruuk.
Steurse mich vannach, die foto wao ik op wach?
Van dien snuutje ônder al die camouflage.
Wie herkin ik dich, zegk mich wie herkin ik dich?
Want ik bin bang det ik morge anders staon te praote,
Jao ik bin bang det ik morge anders staon te praote
mit ’t verkiërde gezich.

602	 Doézend en ein stumme
Zang: 	 Isa Xhofleer, Rik Janssen
Wäörd: 	 Frank van den Broek, Mirthe van Dijk
Meziék: 	Mirthe van Dijk 

Wao ik veur laef en wao ik nao verlang,
‘t wachte op dich is veurbeej.
D’n tiéd van ’t jaor is noow intelik dao, 
kump alles inens doënderbeej.
Ônderwaeges nao dich bliéf ik heej einen tel nog staon.
 
Refrein 
Huur waal doézend en ein stumme in de nach,
die hebbe ôs de vastelaovend heej gebrach.
Die wiéze de waeg, gen straot bliéf nog laeg,
al det gezang klink heej al jaore lang.
Same wie nog noëits gedach, 
huur waal doézend en ein stumme vannach.
(huur waal doézend en ein stumme vannach.)

‘t Zien melodieje, gefluusterd en zaach,
en volg dan allein maar die stum.
De waeg is noow net wie ein leed zonder ind,
mien vraog is allein maar waorum.
Waat noow in mich speult ein moment um beej stil te staon.
 
Brök  
Stumme die völle de laegte, perciés waat ik noow heb gemis, 
um idderein heej good te huure, spraeke is zilver, zwiége is gôld det is beslis. 

03	 ‘t Paerdeleedje
Zang: 	 Hermi Sahuleka, Ismael Waisapy, Nees Lasatira, Sander Spoelstra, 
	 Tasilo Pieck, Tonny Lekatompessy 
Wäörd: 	 Sander Spoelstra, Tasilo Pieck
Meziék: 	Tasilo Pieck

Refrein
Ein en ein is DUA, DUA det is twië,
laot maar zitte SUDAH, SUDAH is neet miër. 
Bisse ald dan bisse TUA, bisse jôngk dan bisse MUDAH, 
spring op wie ein paerd, dan liekse op ein KUDA.
(Spring op wie ein paerd, dan liekse op ein KUDA.
Spring op wie ein paerd, dan liekse op ein KUDA.)

Stond te kiéke beej d’n optoch mit ein pilske in de hand,
d’r veel ein gaat, ik had ‘t kalt en stond maar aan de kant. 
Ik zoog um dao toen gaon, ging ik d’r haer of bleef ik staon? 
Is dae messchien al zat, sprik dae Moluks of Venloos plat?
Dus ik zag…

Mien vrinde kwame kiéke, die vonde ‘t maar kwant, 
wie det biës dao stond te dwaale in de stad vanoét ‘t land. 
Ônderwiel zag hae ôs toen, en hae höfde auk zien glaas, 
hae oot auk waal ens riés, maar nog vuuël lever greun graas!

Brök  
Eine boer dae hoort ôs aan, vroog zich toen toch waal ens aaf:
Waat is ziene naam? KUDA! Waat is ziene naam? KUDA!
Boer en hiep naeve d’n tap, sjoenkelde vaerder in de gats.
Truuk gezeen hebbe we ze neet, dus zinge weej dit paerdeleed! 

Steun de Vastelaovend
waer donateur!

604	 Laot los
Zang:	 Danée Geuijen, Janina De Brito Figueiredo, Lisa Selen, Yvonne Spunda
Wäörd: 	 Maartje den Dekker, Bart Ebus
Meziék: 	Hay Geritz

Ik heb heej alles al gezeen, zonder èch ens stil te staon,
de leedjes doézend kiër gehuurd, maar ech geluusterd, heb ik noëits gedaon.
Ik zeen dich waal, maar toch neet ech, en veul ik dich, dan is ’t weg
wao zien weej, ik wil vreej, d’r is maar ein dingk èch belangriék heej.
Laot alles valle, laot ‘t zien, gank oét de kop en veul gen pien,
neet miër morge, nimmiër later, vandaag wil ik heej mit dich zien.

Refrein
Laot alles los bin weer vreej en auk al klink ‘t waat cliché,
idderein zoë doën beejein, vastelaovend is weer heej.
Vier ‘t laeve! Alles gaeve! Asof d ŕ gen morges miër zien,
vier ‘t laeve, vier de leefde, dan verdwient ef alle pien.

Alles gaeve, gans belaeve, zônder rem en mit plezeer,
morge kin gestaole waere, dus waat ik doon geit noëits te vaer.
Ik drink ik lach, ik zing ik dans, doot neet miër mei mit det gejaag,
dae blik van dich, ik zeen um ech, veul aan alles det ik win vandaag.
Laot alles valle, laot ‘t zien, gank oét de kop en veul gen pien,
neet miër morge, nimmiër later, vandaag wil ik heej mit dich zien.

Brök
As dae morge dan toch aanbrik, ein nieje kans weer op ôs wach,
laot alles gaon, van dauw wies maon, vier ‘t laeve, vier de lach.

Refrein
Laot alles los, bin weer vreej auk al klink ‘t waat cliché,
idderein zoë doën beejein, vastelaovend is weer heej.
Vier ‘t laeve! Alles gaeve! Asof d ŕ gen morges miër zien,
vier ‘t laeve, vier de leefde, dan verdwient èch alle pien.
Dan verdwient èch alle pien.

606	 Kôm dich ens heej
Zang: 	 Loïs Punt
Wäörd: 	 Wim Roeffen
Meziék: 	Wim Roeffen

Mit vastelaovend leep ik door de stad en keek waat rónd,
ik waas d’r neet op oét, maar stond inens mit aope mónd.
Dao zoog ik eine leeve leep dao mooderzeel allein,
ik dach det môtte waere, want det zoog ik al metein.

Refrein 
Kôm dich ens heej, waat doënderbeej,
en helse mich ens lekker werm.
Dan gaon weej same op de joets,
en neems mich mei aan dienen erm.
Det zoel waat zien, wae wet messchien,
det d’r dan auk nog wuurt gekös.
As det gebeure geit, waat ik waal zeker weit,
zô’n muulke stelt, mich gans gerös.
Dan gaef ik dich mien hert en dich guuëfs mich dan dien,
waat zoele weej, gelökkig zien. 
(waat zoele weej, gelökkig zien.)

Det had ik good geschaote, want hae waas auk wie ik doch,
perciés wao ik van druimde en perciés wao ik nao zoch.
Noow ik um heb gevônde, maar det sprik dan auk veur zich,
bin ik van um gaon halde en ik haop auk hae van mich.

Brök 
Weej zien intösse same en dan is ‘t neet zoë raar,
weej weite allebei vanein weej zien d’r veur mekaar.

05	 Door dees straote haer
Zang: 	 Ron Dings
Wäörd: 	 Alwin Grijseels, Joop Aerdts
Meziék: 	Ron Dings

Weej blaedjes oét ’t naojaor, kleure magisch, werm en bônt,		
stiége op nao groëte huuëgte, kroépe mei ens euver de grônd.		
Meziék luuët ôs bewaege, noow weej zwiere euver de stein,		
van ein bar nao det kefeejke, van ein getske nao ‘t plein. 			 

Refrein
As blaedjes door dees straote, vleege wie de wind auk steit,
altiéd same, noëits verlaote noow ‘t veurjaor kômme geit.
Mit ein dröpke in det paedje, ein kösmoel van ein maedje,
fladder ik wie blaedjes op en neer, door dees straote haer.
Door dees straote haer… door dees straote haer.

Alle blaage op de Mert	 , hebbe altiéd aom genôg,
vol van laeve, zonder zörg, wie kônfettie dans in de lôch.
Velt d’r ein gekleurd blaedje, in mien net getapde glaas,   		
dink ik truuk aan wie ik vruuger, zelf zô’n greun blaedje waas.	

Brök
Nieje blaedjes zulle bleuje, alde blaedjes die vergaon, 
‘t wuurt weer naojaor dan weer linte, ‘t wuurt weer vastelaovend… 
…zoë zal ‘t bliéve gaon.

Refrein
As blaedjes door dees straote, vleege wie de wind auk steit,
altiéd same, noëits verlaote noow ‘t veurjaor kômme geit.
As blaedjes door dees straote, vleege wie de wind auk steit,
altiéd same, noëits verlaote noow ‘t veurjaor kômme geit.
Mit ein dröpke in det paedje, ein kösmoel van ein maedje,
fladder ik wie blaedjes op en neer, door dees straote haer.
Door dees straote haer… door dees straote haer.

607	 Teruuk
Zang: 	 Bart Houtermans, Bram Holla, Fred Honig, Ruud Stikkelbroeck
Wäörd: 	 Frans Pollux
Meziék: 	Frans Pollux

Wie we lets as insigste verkleijd stônde te staon,
vroog ik aan d’n ober.
Is de Prins mit gans de Raod al vruug nao bed gegaon?
Hae zag: man, dwaas, ’t is pas oktober!
Toen hebbe weej ôs maar verdauwd,
en ôs pas juus weer d’roét gedauwd!

Refrein
Weej zien weer truuk, teruuk, teruuk, teruuk, teruuk! 
Ein griéze pruuk en diekere buuk,
maar waal truuk truuk truuk
Weej zien d’rbeej, hatsjeej!
och wie veugelkes zoë vreej!
We wappere aan en fladdere door,
dit is de kômbek van ’t jaor.
We zien truuk, en heej to stay!
(We wappere aan en fladdere door,
dit is de kômbek van ’t jaor.
We zien truuk, en heej to stay!)

Efkes nao d’n euverkant, det leek ein snugger plan, 
we zagte nog wies dalik! 
Maar det buurte, och, dao kwaam ein gans gedoedel van,
want is ’t joeksig, dan verdwaal ik.
Wies nieje wind ôs dreije deej,
wie blieje kinder roope weej

Brök
En haet ’t net te lang gedeurd, is alles um ôg haer verkleurd,
zingk nemus nog die moeie wäörd van toen.
Dan kiék efkes nao ôs mörfkes
En dans mit ôs en dörf ‘s 
Te schriëve van je sjiengelesjiengeleboem! 

608	 Oét de tiëne
Zang: 	 Rik Janssen, Stan Dekkers
Wäörd: 	 Laura Franssen-Hendrikx, Koos Franssen
Meziék: 	Emiel Ketellapper, Koos Franssen

As ik d’n tiënde van november weer meug scheure van de kelender,
is ‘t net of det ik mich wat heb verrek (verrek).
Mien lief begint te jeuke en ik hoof neet wiéd te zeuke,
wies det ik de oorzaak van die ôngemake heb ôntdek.
Dan gaon mien auge weer aan ‘t bäöke en mien erm in erm inhäöke, 
en mien neus die laup ik aldaag achternao (nao wao?).
Nao dao wao ‘t te doon is, wao de norm eine kloon is, 
en de vraog of det normaal is, die beantwaord ik mit jao.

Refrein
Want alle celle in mien ganse liéf,
die vertelle mich det ik heej bliéf.
De vastelaovend kump mich oét de tiëne, 
dae kump mich auk de nek nog lang neet oét.
Ik hald mich neet miër in, ik had al waeke zin, 
noow luuësse ‘t vanzelf van mien snoét.
De vastelaovend kump mich oét de tiëne, 
det is al jaore ’t gebroék.
As ’t tiéd veur flauweköl is, heb ik kriebels in d’n bölles, 
en de vlinders in d’n boék.
(As ’t tiéd veur flauweköl is, heb ik kriebels in d’n bölles, 
en de vlinders in d’n boék.)

En as ‘t dan zoë wiéd is en mien stum al efkes kwiét is, 
en mien haor zitte verdauwd ônder ein pruuk (moh ruuk!). 
Weit det ‘t neet mien schöld is as de lôch heej ôngewild is, 
en det ik vandaag nao pils en zweit en vastelaovend ruuk. 

Brök
Maar die klachte zien mich allemaol egaal, 
nao Aswoensdaag bin ik maonde weer vitaal. 

Tiejes de Prônkzitting traejt ein keur van 
Venlose- en regionale bekinde artieste op. 
D’n aovend wuurt aafgeslaote mit eine 
swingende ‘naozit’.

Boeremoosbal 
9 jannewari 2027 • Maaspoort

Jocus Toekôms 
Femiliezitting 
3 jannewari 2027

Groëte Prônkzitting
Zaoterdaag 14 november • Maaspoort

Kaarte zien te kaup op 
www.jocus.nl
of bestel ôg kaarte 
heej:

609	 Det is ‘t wachte waerd
Zang: 	 Steve Spengler, Teun Paulussen
Wäörd: 	 Hannelore Winter, Laurence Winter
Meziék:	 Jack Claessen

Wao dreit ’t um, wao geit ’t um en wae wet det heej,			 
weej wachte gedöldig oorelang.
D’n haan kreit poepeloestig: “Ôgge wins wuurt vervöld”,
de nieje Prins, dae gooje mins.
Kös idder snuutje mit Prinselik gedöld.

Refrein
Det is ’t wachte waerd,                                                                                             
waat kan ’t schoëners gaeve.
Dan viere weej ‘t laeve gans vergöld.
Det is ’t wachte waerd,
wiesdet we hônderd waere.
En ôzze laeveslach dae lach zich eine bölt.
(en vastelaovend zaet: “Det is ’t wachte waerd!”)

Wae viert det heej, versiert det heej, aeve tôf wie geej,                                     
weej lache ôs de gater in de zök.
Plezeer is neet te misse, zaet vastelaovend zelf,
ik heb de klep al op resep,
waat hebbe weej op aerd toch paerdsgelök!

Brök
Löp alles wie op raedjes, ôs ganse stad die lach,
d’n ober rolt zien vaetjes, dan staon weej weer in de wach…

610	 As Venlose auge lache
Zang: 	 Marina Claessen
Wäörd: 	 Bas Keltjens
Meziék: 	Jack Claessen, Mark van Mullekom

‘t Jaor waas geweldig, ‘t vloog haos veurbeej,					  
maar huur ik vertel dich, ik misde waat heej.
De vrindschap, ‘t same, ‘t heel zich keduuk,
ze ginge en kwame, pas noow weer truuk.

Refrein
Want as Venlose auge weer lache,						    
weit ik al wie laat ’t is.
Dan bin ik verkoch, eine blik is genôg, 
dan hingk vastelaovend, heej in de lôch.
As Venlose auge zich kruutse,
wit idderein zonder ein waord.
Heej is mit dae lach, al alles gezag,
‘t is vastelaovend, kôm mei wies vannach.
(‘t Is vastelaovend, kôm mei wies vannach.)

Noow weit ik al lang, gelök is neet deur,					   
en bin maar neet bang, ik teiken d’r veur.
Det dit fees mit ein, d’r strakkes weer is, 
want verlange is fijn, asse wets waasse mis.

Brök
Ik ging nao Periés, nao Niej York en nog wiejer,					   
maar vastelaovend in Venlo, moëier wuurt ‘t neet miër.

611	 ’t Zal dich maar gebeure
Zang: Hay Vercoulen
Wäörd: Wim Roeffen
Meziék: Wim Roeffen

Al bin ik genne kei in kaoke, 
toch veul ik mich net, ein keukeprinses.
Heb auk nog noëits ein schuttelke gebraoke,
want ik bliéf altiéd beej de les.
Maar as gaste kômme aete kômme die maar eine kiër,
want hebbe ze gegaete, dan zeen ik ze noëits neet miër.

Refrein
Jao ’t zal dich maar gebeure,
och dao weit ik alles van.
Ik waas vergaete um te reure,
toen sloog de vlam mich in de pan.
En noow zit ik met de gebakke paere,
wiés aan de plint is alles zwart.
En mien paere zien neet miër te vertaere,
die zien neet zaach maar knaokehard.
(En mien paere zien neet miër te vertaere,
die zien neet zaach maar knaokehard.)

Dit ging mich op d’n deur vervaele,
det waas zoë gen doon, dus had ik bedach.
Ik zit mich heej allein nog maar te kwaele, 
dit is veur mich neet weggelag.
En toen heb ik maar beslaote, want ik waas ’t toch zoë zat,
heej wil ik ’t beej laote, want ik had ’t waal gehad.

PREUF D’N 
HERFS MIT
BRAND 
DUBBELBOCK

Met trots voor u gebrouwen. Geen 18, geen alcohol.

Waat • Wanniër • Wao
ElfvanElf • 11 van 11 • Mert	

D´n Opstaeker • vanaaf 11 november 2026 • Groët Venlo	  

Jocus CD • vanaaf 11 november 2026 • op de bekinde verkauppunte Kiék auk op www.jocus.nl

Jocus Groëte Prônkzitting • 14 november 2026 • Maaspoort

Jocus Toekôms Femiliezitting • 3 jannewari 2027 • Nog ein groëte verrassing

Boeremoosbal • 9 jannewari 2027 • Maaspoort

Boerezôndaag • 10 jannewari 2027 • Kloësterkwarteer

Hofbal • 23 jannewari 2027 • Maaspoort

Prinseresepsie • 24 jannewari 2027 • Maaspoort

Matinée Musicale • 24 jannewari 2027 • Maaspoort 

Oétroope Dreejspan Jocus Toekôms • 24 jannewari 2027 • Maaspoort 	

Verkaup Träöt • vanaaf 25 jannewari 2027 • op de bekinde verkauppunte

SOB Seniorezitting • 4 en 5 fibberwari 2027 • Maaspoort, kaarte via www.sobvenlo.nl		

Jeug Vastelaoves Leedjes Konkoer • 29 jannewari 2027 • Grenswerk via basisschoële

Prônke • 30 jannewari 2027• Klaosstraot

Jocus Joetsaovend • 30 jannewari 2027 • Binnestad

Roéje Kruutsbal • 30 jannewari  2027 • Maaspoort  

Resepsie Jocus Toekôms • 30 jannewari 2027 • Domani

Kinderoptoch • 7 fibberwari 2027 • Binnestad

Jocus Pocus • 7 fibberwari 2027 • Maaspoort

#BindrB • 7 fibberwari 2027 • Mert (vanaaf 18:00 oor)

Joekskepelle-Parade • 7 fibberwari 2027 • Parade

Groëten Optoch • 8 fibberwari 2027 • Binnestad

Kôffietuiterie • 9 fibberwari 2027 • Kiék op www.jocus.nl

Boerebroélof • 9 fibberwari 2027 • Binnestad

Muts Aafzette Dreejspan Jocus Toekôms • 9 fibberwari 2027 • Terras Cafe de Klep

